
MISSA YôAMAVUTA MATAGATIFU MURI DIYOSEZI YA NYUNDO   

UMWAKA WA 2018 

                                           Kuri uyu wa kabiri Mutagatifu tariki 27/03/2018, ku 

Nyundo nibwo habaye Missa yôamavuta matagatifu ihuza Umwepiskopi wa 

Diyosezi ya Nyundo nôabasaseridoti bose ba Diyosezi ya Nyundo. Muri iyi Misa 

yayobowe na Nyiricyubahiro Musenyeri Anaclet MWUMVANEZA, 

Umushumba wa Diyosezi ya NYUNDO,yari kumwe kandi na Nyiricyubahiro 

Musenyeri Alexis HABIYAMBERE ,Umwepiskopi wa Nyundo wacyuye igihe. 

Nyiricyubahiro Musenyeri Anaclet yagize ubutumwa atanga ku basaseridoti 

byôumwihariko ndetse no ku Bakristu bose muri rusange. 

 

 

 



 

 

 



 

 



 

                             Nyiricyubahiro Musenyeri Alexis 

HABIYAMBERE,Umubyeyi wa Diyosezi yacu, Basaseridoti, Bihayimana, 

Bakristu, Bavandimwe, ntangiye mbasuhuza kandi mbifuriza umunsi mwiza. 

Kristu Yezu akuzwe. 

Uyu munsi twongeye guhurira ahangaha muri iki Gitambo cyôUkaristiya 

ngarukamwaka tumenyereye gukurikiranamo umuhango wo guha umugisha 

amavuta matagatifu muri iyi Missa nyine yitwa Missa yôamavuta matagatifu. 

Koko rero nkôuko tubimenyereye muri iyi Missa turaha umugisha amavuta 

yôabigishwa,amavuta yôabarwayi nôaya Krisma. Amavuta matagatifu nkôuko 

mubizi tuyiyambaza mu itangwa ryôamasakramentu anyuranye : muri Batisimu 

yôabakuru nôabatoya,mu Isakramentu ryôUgukomezwa,mu Isakramentu 

ryôugusigwa kwôabarwayi, ndetse no mu gihe cyôitangwa ryôubusaseridoti 

nôubwepiskopi. Iyo tugiye mu isezerano rya kera,tubona ko amavuta 

yiyambazwaga mu iyimikwa ryôabami,abasaseridoti bakuru ndetse nôabahanuzi. 

Mu byôukuri izo gero eshatu zikaba zinatwibutsa Kristu :Umusaseridoti, 

Umuhanuzi nôUmwami. Kristu akaba ari rya zina ritwibutsa uwasizwe na 

Nyagasani. Niyo mpamvu natwe dusigwa ya mavuta anyuranye duhamagarirwa 

gusa na Kristu, natwe tukaba abasizwe na Nyagasani. 

                                                 Uyu munsi kandi ni nôumunsi wihariye 

wôabasaseridoti. Mboneyeho rero no kwifuriza Abasaseridoti mwese ba 

Diyosezi yacu ya Nyundo, umunsi mukuru mwiza wacu. Bisanzwe 

bimenyerewe ko ku munsi nkôuyu nguyu, Umwepiskopi atura Igitambo 

cyôUkaristiya akikijwe nôAbasaseridoti bose ba Diyosezi ye nkôikimenyetso 

cyôubumwe nôubufatanye bugomba kuba hagati yôUmwepiskopi nôAbasaseridoti 

ba Diyosezi ye. Ndetse ukaba nôumwanya ku Basaseridoti wo kuvugurura 

amasezerano baba barakoreye imbere yôUmwepiskopi nôimbere  yôimbaga 

ntagatifu yôImana igihe bahabwa Isakramentu ryôubusaseridoti. Ndabashimira 

namwe mwese mbaga yôImana mwaje kwifatanya nôabasaseridoti banyu kuri 

uyu munsi wabahariwe mbasaba ngo mukomeze kubasabira kugirango 

bakomeze barangize neza imirimo mitagatifu bemeye gukorera Kiliziya bagirira 

urukundo rwa Kristu.  

                                          Ndashaka kandi kugaruka ku masomo matagatifu 

twumvise mu kanya atwibutsa ibyôuyu munsi mukuru wôamavuta matagatifu. 

Mu isomo ryambere Umuhanuzi Izayi yatweretse ukuntu Imana yamutoye 



ikamusiga amavuta kugirango agire imbaraga zo gushyira abakene Inkuru 

Nziza, kugirango ajye komora abafite umutima wamenaguritse, kugirango ajye 

gutangariza imbohe ko zibohowe nôabapfukiranwaga ko bafunguwe, kugirango 

ajye kwamamaza impuhwe zôUhoraho, kugirango ajye guhumuriza abari mu 

cyunamo. 

                                          Basaserodoti ba Diyosezi yacu ya Nyundo ubu 

butumwa umuhanuzi Izayi yahawe yatorewe , ndagirango namwe mujye 

mubuhuza nôubutumwa Kiliziya yabahaye igihe muhabwa Isakramentu 

ryôubusaseridoti ku bushake bwanyu ntagahato karimo. Nkôuko igitabo 

cyôamategeko ya Kiliziya (Droit Canon) mwese mwize kibitwibutsa, 

umusaserodoti nkôumuhuza wôImana nôabantu afite inshingano nyinshi ariko 

zihiniye muri eshatu zôibanze : kwigisha imbaga yôImana , gutagatifuza imbaga 

yôImana no kuyobora imbaga yôImana. Ibyo akabikora yibuka ko ari umuntu 

wasizwe amavuta yôubutore nkôuko byagendekeye Umuhanuzi Izayi. 

Umusaserodoti akarangiza izo nshingano zikomeye yigana Umusaseridoti 

mukuru Yezu Kristu, agerageza kugera ikirenge cye mu cya Kristu. Niyo 

mpamvu ubutumwa bwôumusaseridoti atari umurimo usazwe nkôiyindi yose 

dusanzwe tuzi. Ni ubutumwa bwa Kristu. Igihe tubukora rero tujye twibuka 

uwadutumye, tubukore tudaharanira inyungu zôisi,ahubwo tubukore twibuka ko 

na Kristu atazanywe no kugaragirwa ahubwo kugaragira nkôuko tubisoma mu 

bitabo bitagatifu. 

                                                Nkôuko twabyumvise mu gitabo cyahishuwe na 

Yohani Intumwa,umusaseridoti mwiza ni ugerageza kuba umuhamya  

windahemuka nka Yezu Kristu. Kuba indahemuka , inyangamugayo mu 

myitwarire ye yose haba mu byo avuga, mubyo akora kuko agomba kuba rya 

tara ryaka kandi rikamurikira ya Mbaga yôImana ashinzwe. Bityo ya mbaga 

yôImana nayo igakunda ikayoboka inzira ya Yezu Kristu. Yohani Intumwa 

yongeye kutwibutsa ukuntu Kristu yadukunze kandi na nôubu akidukunda. 

Yadukijije ibyaha akoresheje amaraso ye. Urwo rukundo Yezu yadukunze 

akemera kutwihaho ifunguro ridukiza nirwo tuzirikana mu Gitambo 

cyôUkaristiya Umusaseridoti aturira imbaga yôabakristu. Nirwo umusaseridoti 

agomba guhora atoza abakristu muri kwa kwamamaza Inkuru Nziza,muri kwa 

kuyobora imbaga yôImana no kuyitagatifuza. Nkôuko nabivuze umwaka ushize, 

kandi na Papa Fransisko abigarukaho buri gihe, Umusaseridoti agomba 

kurangwa mbere na mbere nôurukundo nôimpuhwe.  



                                             Umusaseridoti mwiza agomba kuba umuntu ubanira 

abandi neza, birumvikana ahereye kubo basangiye ubutumwa muri Paruwasi 

cyangwa muyindi mirimo. Umusaseridoti agomba kuba umunyu utuma babandi 

bafite ubuzima bwashaririye bugarura uburyohe. Agomba kwirinda icyababaza 

bagenzi be cyangwa se abakristu ashinzwe. Umusaseridoti mwiza nôugirwa 

inama akazumva kandi nawe akazigira abandi cyane cyane ko umusaseridoti ari 

umuganga wa za Roho.  

                                                Mu Ivanjili Luka mutagatifu nawe yagarutse kuri 

za nshinganozôuwasizwe kandi utwikiriwe na Roho wa Nyagasani. Basaseridoti 

, Bakristu , mu byo dukora byose, mu byo dutekereza byose, mu migambi yacu 

ya buri munsi tujye duha umwanya na Roho Mutagatifu twahaweho urumuri 

rutumurikira muri iyi si. Iyi si yacu yanone,irimo byinshi bidukurura bishaka 

kuducisha izindi nzira zitari iza Yezu Kristu. Kugirango tubitsinde ni ngombwa 

ko tuba abantu bayobowe na Roho Mutagatifu. 

Basaseridoti , twegere abakristu bacu tubafashe guca neza mu byiyi si bihita, 

tubafashe kubaka no guha agaciro imiryango yabo,tubafashe guha abana babo 

uburere bwiza, twite ku rubyiruko rwo mizero ya Kiliziya yôejo hazaza. Muri 

uyu mwaka Kiliziya Gatolika mu Rwanda, yasabye kurushaho gushimangira 

ubwiyunge muri ya gahunda yôimyaka itatu twihaye,abasaseridoti muzarusheho 

gufasha abakristu kubana mu mahoro, bashingiye kuri rwa rukundo Yezu Kristu 

yadukunze, mu miryango yabo harusheho kugaragara impumeko 

yôubworoherane, yôubufatanye, bityo abana bakurane umutima wa kimuntu 

kandi wa gikristu. 

                                                     Reka nsoze nifuriza abasaseridoti bacu ba 

Diyosezi ya Nyundo kuba abasaseridoti beza ku rugero rwa Kristu we 

Musaseridoti Mukuru. Nsoze mpamagarira mwebwe mwese bakristu gufasha 

abapadiri banyu, kubasabira cyane cyane ngo Nyagasani akomeze abongerere 

imbaraga nôubuzima bwiza bityo bakomeze kumubera abahamya. Nkôuko 

Ivanjili ibitwibutsa buri gihe ,imyaka yeze ni myinshi ariko abasaruzi ni bake. 

Dukomeze dusabe rero Nyirimyaka kohereza abakozi mu mirima ye.  

                                                    Nyagasani Yezu nabane namwe. 

 

Nyuma yo gusubira mu masezera yôabasaseridoti hakuriyeho umuhango wo 

guha umugisha amavuta : 



 

 

Umwepiskopi amaze kwakira amavuta yakomeje ayaha umugisha, 

 

 



Umwepiskopi nôabasaseridoti be bose ari guha Umugisha amavuta ya Krisma 

Ntagatifu 

 

Igitambo cyôUkaristiya gihumuje Abepiskopi bombi bahaye umusha imbaga 

yôabakristu bari bitabiriye uyu munsi mukuru. 

 



 

 

 


